"Fi ydy’r bara sy’n rhoi bywyd.  Fydd pwy bynnag ddaw ata i ddim yn llwgu, a fydd pwy bynnag sy'n credu ynof fi ddim yn sychedu."  (Ioan 6, adnod 35)

Mae pob person sydd wedi byw erioed yn chwilio am un peth sylfaenol - bodlonrwydd.  Os ydyn ni'n onest, dyna ‘dan ni gyd yn ysu am ei brofi.  Mae gan bawb ei freuddwydion a'i ddarlun o sut beth fydd hi i fod yn gwbl hapus a bodlon ein byd.  Ond dydy'r byd yma ddim yn berffaith, ac mae ceisio hapusrwydd yn y pethau mae'r byd yn eu cynnig yn diweddu bob tro mewn siom ac anfodlonrwydd.

Roedd Iesu yn gwybod hyn yn iawn.  Dyma fo’n dod at yr Iddewon, cenedl oedd yn meddwl y byddai hapusrwydd yn dod o gael brenin fyddai'n trechu'r Rhufeiniaid ac yn dod â llwyddiant milwrol i Israel.  Ond roedd yr Iddewon wedi camddeall yr Hen Destament oedd yn addo Meseia, neu waredwr.  Roedden nhw'n dychmygu rhywun fyddai'n frenin ar Israel rydd unwaith eto, ac yn teyrnasu gyda grym a nerth - doedden nhw ddim wedi deall y byddai'r Meseia yn dod i achub ei bobl nid rhag gorthrwm y Rhufeiniaid ond rhag y pechod oedd yn eu calonnau nhw eu hunain.

Pan ddisgrifiodd ei hun fel bara roedd Iesu'n dweud mai fo ydy'r un sy'n dod â bodlonrwydd sy'n para.  Roedd o newydd wneud gwyrth trwy fwydo miloedd o bobl gyda dim mwy na phum torth fechan a dau bysgodyn. Ymateb y bobl i’r wyrth oedd gofyn am fwy o fara 'gwyrthiol' - roedden nhw eisiau cyflenwad di-ddiwedd o fwyd am ddim.  Ond dyma Iesu'n cynnig llawer mwy iddyn nhw.

Yn lle cytuno i roi bara am byth, mae o'n cynnig bywyd am byth, trwy ffydd ynddo fo.  Mewn geiriau eraill mae o'n dweud, "Peidiwch â rhoi'ch holl sylw i bethau sydd ond yn para am ychydig - os ydych chi am fod yn fodlon, a hynny am byth, dewch ata i."

Mae'r cynnig yna gymaint i ni heddiw ag oedd o i'r bobl glywodd Iesu gyntaf.  Does dim byd tebyg i adnabod Iesu a gwybod bod ein cais am hapusrwydd wedi dod yn wir ynddo fo.  Fo sydd wedi ennill maddeuant i ni am ein pechodau, a fo sy'n gallu'n cyflwyno ni i Dduw, yr unig Un lle mae bodlonrwydd pur i'w gael.  

Ac mae cynnig Iesu i bawb - mae bodlonrwydd yn y bywyd yma a lle yn y nefoedd i bwy bynnag sy'n dod ato fo ac yn gofyn. 

